
Chittasantosha Trimshika by Nagarjuna

ನಾಗಾರ್ಜುನಕೃತಾ ಚಿತ್ತಸಂತೋಷತ್ರಿಂಶಿಕಾ

ಲೋಕೋತ್ತರಾನುಭವಸಸ್ಮಿತಘೂರ್ಣಮಾನ-

ಸ್ವಾನಂದ ಸುಂದರ ವಿನಿರ್ಮಲ ನಿರ್ನಿಮೇಷಾ .

ಯತ್ಸ್ಫಾರತಃ ಪಶುರಪೀಶ್ವರತಾಮುಪೈತಿ
ಸಾ ಕಾಪಿ ದೃಗ್ವಿಜಯತೇ ಗುರುಪುಂಗವಾನಾಂ .. 1..

ದಿಷ್ಟ್ಯಾ ಭವಾನಲಶಿಖಾ ಶತ ತಾಪ ತಪ್ತಂ
ಜನ್ಮಾಟವೀಷು ವಿಷಮಾಸು ಕದರ್ಥಿತಂಯತ್ .

ಚೇತಸ್ತದೇತದಧುನಾಮಲ ಚಿತ್ಸುಧಾಬ್ಧಿ-
ಮಧ್ಯೇ ನಿಮಗ್ನಮಸಮಾಂ ಭಜತೇ ಪ್ರಶಾಂತಿಂ .. 2..

ವ್ಯಾಮೂಢಮಂಧಮಿವ ಸಂಶಯದೋಷದುಷ್ಟಂ
ಚೇತೋ ಯದೇತದ ಭವದ್ಭವದುಃಖ ಪಾತ್ರಂ .

ಜಾತಂ ತದದ್ಯ ಗುರುಪಾದಸರೋಜ ಸೇವಾ-
ಸಂಜಾತ ನಿರ್ಮಲವಿಬೋಧ ಮಹಾಪ್ರಕಾಶಂ .. 3..

ಸಂಕೋಚಮಾಶ್ರಿತವತೋ ನಿಬಿಡಂ ವಿಮೋಹಾ-
ತ್ಯಸ್ಯಾಭವದ್ಭಯಮಿಹೇಂದ್ರಿಯಪರ್ವಗೇಭ್ಯಃ .
ಚೇತಸ್ತದಾಪ್ಯ ವಿಮಲೋರ್ಜಿತ ಸಂವಿದಾಜ್ಞಾಂ
ನಿಃಶಂಕಮದ್ಯ ರಮತೇ ವಿಷಯಾಟವೀಷು .. 4..
ಕಂದರ್ಪಬಾಣವಿಷಮಂ ಹರಿಣೇಕ್ಷಣಾಭಿಃ
ಪೀತಂ ಹತಂ ಕವಲಿತಂ ಮುಷಿತಂಯದಾಸೀತ್ .

ತತ್ಪಾತ್ರತಾಮುಪಗತಂ ಪರಮೋಕ್ಷಲಕ್ಷ್ಮೀ
ಪ್ರೇಮಾಮೃತಾಪ್ಲುತಕಟಾಕ್ಷ ಪರಂಪರಾಣಾತ್ .. 5..

ಕ್ಲಿಷ್ಟಂ ಯದೇತದಭವಜ್ಜಪಕಷ್ಟಯೋಗ
ಪ್ರಾಣಪ್ರವಾಹವಿನಿರೋಧಕದರ್ಥನಾಭಿಃ .
ಚೇತಸ್ತದದ್ಯ ಪರಮಾದ್ವಯಸಾಮರಸ್ಯ
ಸಂಜಾತ ಸಮ್ಮದರ ಸಾಸವಮತ್ತಮಾಸ್ತೇ .. 6..

ಯೋ ಭೇದತೀವ್ರ ಶಿಶಿರಪ್ರಸರೋಪಘಾತ-
ಭೀತೋ ಮನೋ ಮಧುಕರೋ ಹತಶಕ್ತಿರಾಸೀತ್ .

ಆಸಾದ್ಯ ಸೋಽದ್ಯ ಶಿವಧಾಮಮಧುಂ ಸದಾಸ್ತೇ
ಸಂವಿಲ್ಲತಾಕುಸುಮಸೌರಭಪಾನಮತ್ತಃ .. 7..
ತ್ಯಕ್ತ ಸ್ವತಂತ್ರ ನಿಜರೂಪಮಹಾಪ್ರಭಾವಂ
ಯತ್ಕರ್ಮ ಬಿಂದುಧರಣೀಷು ವಿಲೀನಮಾಸೀತ್ .

ಸ್ವಚ್ಛ ಪ್ರಭಾಪ್ರಸರ ಪೂರಿತ ಸರ್ವಲೋಕಂ
ಚೇತಶ್ಚಿದಂಬರಪದೇನ ತದಸ್ಯಮಾತಿ .. 8..

ಯತ್ನೇನ ವಾಂಛಿತಮನಲ್ಪ ವಿಕಲ್ಪಜಾಲ
ವಿಘ್ನೈಸ್ತಿರಸ್ಕೃತಮವಾಪನಯತ್ಪ್ರವೇಶಂ .

ದುರ್ಭೇದ ಭಿನ್ನವಿಷಮಾರ್ಗ ಲಭಿನ್ನಮಾರ್ಗಾಂ
ಚೇತಸ್ತದಸ್ಯ ರಮತೇ ಶಿವಮಂದಿರಾಂತಃ .. 9..
ಯೋಗವ್ರತಾದಿ ನಿಯಮೈ ರುಪಸೇ ವಿತಾಪಿ
ನಾವಾಪ ದರ್ಶನಪಥಂ ಕಿಲಯಸ್ಯ ಜಾತು .
ಸಂವಿತ್ಪ್ರಿಯಾಸುಭಗಮೂರ್ಜಿತ ಭಾಗ್ಯಸಂಪತ್-

ಚೇತಸ್ತದಸ್ಯ ನ ಜಹಾತಿ ಮುಹೂರ್ತಮೇಕಂ .. 10..

ದುಃಖೈಕಸಾರ ಇತಿ ಭೀಮ ಇತಿ ಪ್ರಯತ್ನಾತ್-

ಸಂಸಾರ ಏಷ ಕಿಲಯಸ್ಯ ಬಭೂವ ಹೇಯಃ .
ದಿಷ್ಟ್ಯಾ ಸ ಏವ ಪರಚಿದ್ರಸಸಾಮರಸ್ಯ
ಸಂಜೀವಿತಃ ಶ್ರಯತಿ ತಸ್ಯ ವಿಮುಕ್ತಿ ಸಾಮ್ಯಂ .. 11..

ತೃಷ್ಣಾ ಕರಾಲಕರವಾಲ ವಿಲುಪ್ಯಮಾನಂ
ಯದ್ವಿಸ್ಮೃತಾತ್ಮ ವಿಭವಂ ಕೃಪಾಣಂ ಬಭೂವ .

ಉಚ್ಚೈರಕಿಂಚನ ತಯಾಪಿ ತದದ್ಯ ಚೇತಃ
ಸ್ವಾತ್ಮಾ ವಮರ್ಶ ಪರಹರ್ಷ ಮುದಾರಮಾಸ್ತೇ .. 12..

ಕಸ್ಯೋರ್ಜಿತಸ್ಯ ಸುಕೃತಸ್ಯ ಫಲಂ ತದೇತತ್-

ಪುಣ್ಯೋದಯಸ್ತವ ಕುತೋಽಯಮನನ್ಯಲಭ್ಯಃ .
ಸಂವಿಚ್ಛ್ರಿಯಾ ಗಲಿತಭೇದ ವಿಕಲ್ಪಯಾಯ-

ದೇಕಂ ಮುಹೂರ್ತಮಪಿ ನೈವ ವಿಮುಚ್ಯಸೇ ತ್ವಂ .. 13.. (ಯದೇಕಂ)
ವರ್ತಾಮಹೇ ಕ್ವಚನ ನಾಮ ನ ಚಿತ್ತ ದಿಷ್ಟಯಾ
ವರ್ಧಾಮಹೇ ವಯಮಹೋ ಮುದಿತಾ ಭವಾಮಃ .
ಯತ್ತ್ವಾಂ ಸಖೇ ಪರನಿರುತ್ತರ ಶೈವಸಂಪತ್-

ಸಂಭೋಗ ಮಂಥರತರಂ ಪರಿಲೋಕಯಾಮಃ .. 14..
ಧ್ಯಾನೇಽರ್ಚನೇಽಪಿ ನ ಕದಾಚನ ಕಾಂಚನಾಪಿ

ಕುತ್ರಾಪಿ ನಿರ್ವೃತಿ ದಶಾಂ ವತಯನ್ನ ಲೇಭೇ .

ದಿಷ್ಟ್ಯಾ ನಿಮಗ್ನಮಪಿ ಸಂವ್ಯವಹಾರಮಧ್ಯೇ
ಚೇತಸ್ತದಧ್ಯ ನ ವಿಮುಂಚತಿ ಪಾರಿಪೂರ್ಣ್ಯಂ .. 15..

ಸರ್ವೇಷು ಚಿತ್ತಮಧುಪೋ ವಿಷಯದ್ರುಮೇಷು
ಬಭ್ರಾಮಯಃ ಸತತಮಸ್ತಮಿತಾಭಿಲಾಷಃ .
ದೈವಾದವಾಪ್ಯ ಪರಮೇಶ್ವರಪಾರಿಜಾತಂ
ತೃಪ್ತೋ ವಿಲೀನ ಇವ ಮುಂಚತಿ ಚಂಚಲತ್ವಂ .. 16..

ಯೈರಿಂದ್ರಿಯೈರಪಿ ವಶೀಕೃತಶಕ್ತಿ ಚೇತಃ
ಪೂರ್ವಂ ಕದರ್ಥಿತಮಭೂರ ಹಿತೈರಿ ವೋಚ್ಚೈಃ .
ಸ್ವಚ್ಛಾ ನಿಕೇತ ಪರಚಿದ್ರಸ ಸಂವಿಭಕ್ತೈಃ
ದಿಷ್ಟ್ಯಾದ್ಯ ತೈರನುಚರೈರಿವ ರಾಜಸೇ ತ್ವಂ .. 17..

ಚಿಂತಾತತಾನ ಕರುಣಂ ಪ್ರಲಲಾಪ ಪೂರ್ವಂ
ಯತ್ಸಂಕುಚತ್ಸ್ಥಿತಿ ಭಯಂ ರವಿಜಾದ್ವಿಚಾರ್ಯ .

ಚೇತಸ್ತದದ್ವಯಮಿದಂ ನಿಜರೂಪಮೀಕ್ಷ್ಯ
ದಿಷ್ಟ್ಯಾದ್ಯ ನಿರ್ಭಯಮಮಂದಮುದಾತ್ತಮಾಸ್ತೇ .. 18..

ನಿತ್ಯಂ ಯದೇತದ ಭವದ್ವಿಫಲಪ್ರಯಾಸಂ
ಹೇವಾಕದುರ್ಲಲಿತಮ ಪ್ರಥಿತಾತ್ಮಭಾವಂ .

ಸಂವಿತ್ಸುಧಾರಸ ಚಮತ್ಕೃತಿ ಘೂರ್ಣಮಾನಂ
ದಿಷ್ಟ್ಯಾ ತದದ್ಯ ನಿತರಾಂ ಸ್ಪೃಹಣೀಯಮಾಸ್ತೇ .. 19..

ಚಿಂತಾಶತಾಕುಲತರಂ ನ ಗತಿಂ ಕದಾಚಿತ್-

ಭೀತಂ ಭವಾದಭಜತೈಕಮಪಿ ಕ್ಷಣಂಯತ್ .

ಚೇತಶ್ಚಿದಾತ್ಮಕಮಿದಂ ಸಕಲಂ ವಿಲೋಕ್ಯ
ಸುಪ್ತಪ್ರಬುದ್ಧಮಿವ ನಿರ್ವೃತ ರೂಪಮಾಸ್ತೇ .. 20..

ವಂದಾಮಹೇ ಕಿಮು ನುಮಃ ಕಿಮು ಗೌರವೇಣ
ಹರ್ಷೇಣ ಚಿತ್ತ ಕಿಮು ನಾಮ ನಿಪೀಡಯಾಮಃ .
ಸಂಪ್ರಾಪ್ತ ದುರ್ಲಭ ಮಹೋದಯ ಶೈವಸಂಪತ್-

ತ್ವಾಂ ಕೌತುಕೇನ ಕಿಮು ಮಿತ್ರ ವಿಲೋಕಯಾಮಃ .. 21..
ಆಪೃಚ್ಛತಾಮಿಯಮನಾದಿ ಘನಪ್ರಬಂಧ
ಸ್ನೇಹಾನು ವಿದ್ಧಹೃದಯಾಹೃದಯಾದ್ಯ ಮಾಯಾ .

ಸಂಸೇವ್ಯತಾಂ ಸುಭಗ ಶೈವಪದ ಪ್ರವೇಶ

ಸಂಪ್ರಾಪ್ತ ದುರ್ಲಭ ಮಹೋದಯ ಶೈವಸಂಪತ್ .. 22.. (ಮಹೋದಯ ಮುಕ್ತಿ
ಲಕ್ಷ್ಮೀಃ) (ಸಂಪತಂ?)
ಕಿಂ ಬ್ರೂಮಹೇಽತ್ರ ಭವತೇ ಸುಕೃತೇನ ಸತ್ಯ (ಸತ್ಯೇ)
ಸರ್ವಾಶಿಷಾಮ ವಿಷಯ ನನು ವರ್ತಸೇ ತ್ವಂ .

ಯತ್ಕಾರಣಾತಿಗತ ನಿರ್ಮಲ ನಿರ್ವಿಕಲ್ಪ
ಸ್ವಚ್ಛಂದ ಶಂಕರಪದೇ ಭಜಸೇಽನುರಾಗಂ .. 23..

ಚಿತ್ರಂ ತದೇತದಸಮಂಯದಭೂತ್ಸುಖೇಷು
ಪ್ರಾಪ್ತೇಷು ನಿರ್ವೃತಿದಶಮನುವರ್ತಮಾನಾಂ .

ದುಃಖೇಷು ದುಸ್ಸಹತರೇಷ್ವಪಿ ಚಿತ್ತಮಧ್ಯ
ಪೂರ್ಣ ಪ್ರಮೋದ ರಸ ನಿರ್ಭರಮೇತದಾಸ್ತೇ .. 24..

ವಿಶ್ವಂ ನಿಗೀರ್ಯ ಸಹಸಾ ಕವಲಂ ವಿಧಾಯ
ಕಾಲಂ ಪ್ರಶಾಂತ ಗಗನೋಪಮ ದಿವ್ಯಮೂರ್ತಿಃ .
ಯಾ ರಾಜತೇ ನಿರುಪಮಾಮೃತ ಪೂರಪೂರ್ಣಾ
ಸಾ ಕಾಪಿ ಖೇಚರ ಗತಿರ್ಜಯತಿ ತ್ವದೀಯಾ .. 25..

ತೇ ಕಾರಣಾಧಿಪತಯಃ ಪ್ರಲಯಂ ಪ್ರಯಾಂತಿ
ಯಸ್ಮಿನ್ಮಹಾವಟತಟ ವಿಷಮೇ ಗಭೀರೇ .

ಶಕ್ತಿರ್ನಿಜಂ ವಪುರಪಿ ಪ್ರಸಭಂ ಜಹೋತಿ
ತದ್ಧಾಮ ಸಂಶ್ರಯಸಿ ವೀರವರ ತ್ವಮೇಕಂ .. 26..

ವಿದ್ಯುದ್ವಿಲಾಸ ಚಪಲೇ ವಿಭವೇ ನತಾಂಗೀ
ಭ್ರೂಭಂಗಭಂಗುರತರೇಽಪಿ ಚ ಜೀವಿತೇಽಸ್ಮಿನ್ .

ಚಿತ್ತ ತ್ವಯೈವ ವಿಜಿತಂ ಶ್ರಯತಾ ವಿನಾಶಿ
ದಿಗ್ದೇಶಕಾಲಕಲನಾರಹಿತಂ ಪದಂ ತತ್ .. 27..

ಸ್ವಸ್ತ್ಯಸ್ತು ತೇ ಸ್ವರವಿಕಸ್ವರಸಂಪ್ರದಾಯ (ತೇಽಮ್ಬರವಿಕಸ್ವರ)
ಸಂಪ್ರಾಪ್ತ ಶಂಕರಪದೋದಿತಸಮ್ಮದಾಯ .

ದುರ್ವಾರಸಂಸ್ಮೃತಿಅಶಾಸ್ವಪಿ ನಿರ್ವಿಕಾರ
ನಿತ್ಯೋದಿತಾತ್ಮ ವಿಭವಾಯ ಭವಾಭವಾಯ .. 28..

ಸ್ವಚ್ಛಂದ ನಿರ್ಮಲ ಪದೋದಿತ ನಿರ್ನಿಕೇತ
ಸಂವಿತ್ಸುಧಾರಸಚಮತ್ಕೃತಿ ನಿರ್ಭರೋಽಸಿ .

ದಿಷ್ಟ್ಯಾದ್ಯ ಸದ್ಗುರುಮುಖಾಂಬುಜಮದ್ಯ ಲಬ್ಧಾ-
ನುಶ್ಚಾರ್ಯ ಚಾರಕಥನೋದಯ ವಿಸ್ಮಿತೋಽಸ್ಮಿ .. 29..
ಭವಮರುಭುವಿಶ್ರಾಂತೋಮೋಹಾತ್ಯ ಏಷ ಮನೋಽಧ್ವಗೋ
ವಿಷಮ ವಿಷಯ ಪ್ರೋಧ್ಯತ್ತೃಷ್ಣಾನಿವೇಶ ವಶೀಕೃತಃ .

ಶಿವಪದಸುಧಾಸಿಂಧುಂ ದೈವಾದವಾಪ್ಯ ಸ ಸಾದರಂ
ಕಿಮಪಿ ಸುಖಿತಂ ಮಜ್ಜಂ ಮಜ್ಜಂ ನಿಮಜ್ಜತಿ ಸಾಂಪ್ರತಂ .. 30..

ನಿರಾವರಣ ಚಿದ್ವ್ಯೋಮ ಪರಮಾಮೃತನಿರ್ಭರಃ .
ನಾಗಾಭಿಧಾನಂ ತದಿದಂ ಚಿತ್ತಸಂತೋಷಕಂ ವ್ಯಧಾತ್ .. (ನಾಗಾರ್ಜುನೋ
ವ್ಯಧಾದೇನಾಂ ಚಿತ್ತಸಂತೋಷತ್ರಿಂಶಿಕಾಂ)
ಇತಿ ಶ್ರೀನಾಗವಿಪಶ್ಚಿದ್ವಿರಚಿತಾ ಚಿತ್ತಸಂತೋಷತ್ರಿಂಶಿಕಾ ಸಮಾಪ್ತಾ .
(ವಿಪಶ್ಚಿದ್ವರ-ನಾಗಾರ್ಜುನವಿರಚಿತಾ)

